
гражданин А.П. Гавриловның үз конституцион хокуклары һәм ирекләре “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законының (2005 ел 25 октябрь № 106-ТРЗ Татарстан Республикасы Законы редакциясендә) 46 статьясы белән бозылуга карата шикаятен карауга алудан баш тарту турында

Татарстан Республикасы Конституция суды, суд Рәисе В.Н. Демидов, судьялар Ф.Н. Баһаутдинов, Л.В. Кузьмина, Р.Г. Сәхиева, А.А. Хамматова, А.Р. Шакараев составында узган суд утырышында судья А.Р. Шакараевның “Татарстан Республикасы Конституция суды турында” Татарстан Республикасы законының 44 статьясы нигезендә гражданин                                А.П. Гавриловның шикаятен алдан өйрәнеп ясаган бәяләмәсен тыңлап, Татарстан Республикасы Конституция суды
ачыклады:
1. Гражданин А.П. Гаврилов Татарстан Республикасы Конституция судына үз конституцион хокуклары һәм ирекләре “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законының (2005 ел 25 октябрь № 106-ТРЗ Татарстан Республикасы Законы редакциясендә) 46 статьясы белән бозылуга карата шикаять белән мөрәҗәгать итте.

Мөрәҗәгать итүченең шикаятеннән һәм аңа беркетелгән документлардан күренгәнчә, гражданин А.П. Гаврилов картлык буенча пенсионер булып тора. 1968 елның 18 мартыннан 1993 елның 30 мартына кадәрге чорда ул Татарск районы Матди-техник тәэминат идарәсенең үзәк аппараты бүлеге башлыгы булып эшләгән, бу идарә исә 1980 елдан башлап СССР Госснабының Татарстан баш территориаль идарәсе (Татглавснаб) дип атала башлаган. Мөрәҗәгать итүченең күрсәтүенчә, әлеге идарә дәүләти республика тармагы булган һәм Татарстан Республикасының барлык индустриаль предприятиеләрен һәм төзелеш оешмаларын җитештерү-техник максаттагы продукция белән тәэмин иткән. Шуңа бәйле рәвештә гражданин АП. Гаврилов үзенең дәүләти гражданлык хезмәте вазифаларындагы эш дәверен 25 ел дип, һәм шунлыктан ул, элекке дәүләти гражданлык хезмәткәре буларак, тиешле еллар эшләгән өчен бирелә торган дәүләт пенсиясен алырга тиешле дип саный.
Россия Федерация Пенсия фондының Татарстан Республикасы буенча бүлекчәсе 2003 ел 31 июль № 16-15/2 карары белән гражданин                           А.П. Гавриловка тиешле еллар эшләгән өчен дәүләт пенсиясен билгеләүдән аның Татарстан дәүләти гражданлык хезмәте буенча тиешле стажы булмау сәбәпле баш тарткан. Казан шәһәре Вахитов районы судының 2007 ел 3 декабрь карары белән шулай ук мөрәҗәгать итүченең аңа дәүләти гражданлык хезмәткәре буларак тиешле еллар эшләгән өчен дәүләт пенсиясе билгеләү турындагы дәгъвәсен канәгатьләндерүдән баш тарткан. Татарстан Республикасы Югары судында гражданлык эшләрен карау буенча кассацион инстанция судының 2008 ел 21 гыйнвар Кассацион билгеләмәсе белән һәм Татарстан Республикасы Югары суды Президиумының 2008 ел 7 май Карары белән әлеге карар үзгәрешсез калдырылган.
Мөрәҗәгать итүче, шикаять ителүче Законның 32 статьясының 1 өлешенең 2 пунктына ярашлы рәвештә, Россия Федерациясе дәүләти вазифаларын, федераль дәүләти гражданлык хезмәте вазифаларын, Россия Федерациясе субъектларының дәүләти вазифаларын һәм дәүләти гражданлык хезмәте вазифаларын, СССРның, союздаш һәм автономияле республикалар​ның, крайларның, өлкәләрнең, автономияле өлкәләрнең һәм автономияле округларның, халык депутатларының район, шәһәр, шәһәр районы, бистә һәм авыл советларындагы башкарма комитетларның, шул исәптән сайлаулы комитетларның дәүләт органнарындагы вазифаларны даими (штатлы) нигездә башкарып тору дәверләре, әйтелгән вазифаларда эшләүнең (хезмәт итүнең) федераль законнарга ярашлы рәвештә тиешле еллар эшләгән өчен пенсия алуга хокук бирә торган вакыты федераль дәүләти гражданлык хезмәте стажын санаганда исәпкә алынган шартларда, тиешле еллар эшләгән өчен дәүләт пенсиясе билгеләү өчен булган гражданлык хезмәте стажына (аның тулай дәвамына) керә дип күрсәтә. Мөрәҗәгать итүченең шикаятенә беркетелгән документлардан күренгәнчә, аның СССР Госснабының Татарстан баш территориаль идарәсендә (Татглавснабта) эшләү дәвере тиешле еллар эшләгән өчен дәүләт пенсиясе билгеләү өчен дәүләти гражданлык хезмәте стажына (аның тулай дәверенә) кертелергә мөмкин, ләкин, Татарстан Республикасы дәүләти гражданлык хезмәткәре буларак тиешле еллар эшләгән өчен пенсия билгеләү өчен, мөрәҗәгать итүченең “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законының 32 статьясының 9 өлешенең 1 һәм 9 пунктларында күрсәтелгән вазифаларда тиешенчә ун еллык эш стажы юк.
Мөрәҗәгать итүченең фикеренчә, “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законының (2005 ел 25 октябрь № 106-ТРЗ Татарстан Респуб​ликасы Законы редакциясендә) 46 статьясында мөрәҗәгать итүче кергән һәм әлеге Законның 32 статьясының 1 өлешенең 2 пунктында турыдан-туры каралган затлар категориясенә күрсәтмәләр булмау аның тиешле еллар эшләгән өчен дәүләт пенсиясе алуга конституцион хокукын боза.

Югарыда бәян ителгәннәргә нигезләнеп, гражданин А.П. Гаврилов “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законының (2005 ел 25 октябрь      № 106-ТРЗ Татарстан Республикасы Законы редакциясендә) 46 статьясын, анда СССРның, союздаш һәм автономияле республикаларның дәүләт органнарындагы вазифаларны әлеге Закон гамәлгә кергәнче башкарып торган затларга тиешле еллар эшләгән өчен дәүләт пенсиясе билгеләүне хокукый көйләү турында, тиешле еллар эшләгән өчен пенсия хокукын тормышка ашыруга үзаллы нигез сыйфатындагы нигезләмәләр булмау күләмендә, Татарстан Республикасы Конституциясенең 13, 28, 29 (беренче өлеш), 54 (беренче һәм икенче өлеш) һәм 58 (икенче өлеш) статьялары нигезләмәләренә ярашсыз дип тануны сорый.
2. “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законы (2005 ел 25 октябрь               № 106-ТРЗ Татарстан Республикасы Законы редакциясендә), Татарстан Республикасы дәүләти гражданлык хезмәте оешмасы өлкәсендәге мөнәсәбәтләрне көйләп, 45 статьясының 1 өлешенең 1 пунктында әлеге Законга ярашлы рәвештә дәүләти гражданлык хезмәте вазифаларын башкарып торучы дәүләт хезмәткәрләре тиешле еллар эшләгән өчен дәүләт пенсиясе алуга 15 елдан ким булмаган дәүләти хезмәт стажы булу шарты белән хаклылар, дип билгеләде.
Әйтелгән Законның мөрәҗәгать итүче шикаять иткән 46нчы статьясы дәүләти гражданлык хезмәте вазифаларын әлеге Закон гамәлгә кергәнче башкарып торган затларны пенсия белән тәэмин итү нигезләрен билгели.

Карала торган статьяның 1 өлеше дәүләти гражданлык хезмәте вазифаларын, әлеге Законның 32 статьясының 1 өлешенең 1 пунктында саналган башка вазифаларны башкарып торган һәм картлык (инвалидлык) буенча дәүләт пенсиясенә әлеге Закон гамәлгә кергәч чыккан затлар тиешле еллар эшләгән өчен пенсияне шушы ук Законның 45нче статьясында билгеләнгән шартларда һәм тәртиптә алуга хаклылар дип күздә тота.

Бәхәс ителүче Законның 46 статьясының 2 өлеше эчтәлегеннән, дәүләти гражданлык хезмәте вазифаларын, әлеге Законның 32 статьясының 1 өлешенең 1 һәм (яки) 9 пунктларында күрсәтелгән башка вазифаларны башкарып торган һәм картлык (инвалидлык) буенча дәүләт пенсиясенә 2003 елның 1 февраленә кадәр чыккан һәм үзләренә тиешле еллар эшләгән өчен дәүләт пенсиясе билгеләнмәгән затлар да тиешле еллар эшләгән өчен әлеге Законның 45нче статьясында билгеләнгән шартларда һәм тәртиптә, әлеге Законның 46 статьясының 3 һәм 4 өлешләре белән билгеләнгән үзенчәлекләрне исәпкә алып пенсия алуга хаклылар, дип күрсәтелә.

Элекке дәүләт хезмәткәрләреннән булган әлеге затлар, мөрәҗәгать итүче шикаять иткән статьяның 3нче өлешенә ярашлы рәвештә, тиешле еллар эшләгән өчен дәүләт пенсиясен алуга “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законы (2005 ел 25 октябрь № 106-ТРЗ Татарстан Республи​касы Законы редакциясендә) нигезендә шул ук Законның 32нче статьясында күрсәтелгән вазифаларда унбиш еллык эш (хезмәт) стажы булганда хаклылар. Шул ук вакытта, Татарстан Республикасының дәүләт вазифаларында һәм Татарстан Республикасының дәүләти гражданлык хезмәтләрендә, Татарстан Республикасының (Татарстан АССРның) дәүләт органнарындагы башка дәүләт вазифаларында, шулай ук партия һәм профсоюз оешмаларындагы җитәкче, белгеч, хезмәткәр вазифаларында, сайлаулы вазифаларда даими нигездә эшләү (хезмәт итү) стажы 10 елдан ким булмаска тиеш.

Әлеге Законның 46 статьясының 4 өлешенә ярашлы рәвештә, дәүләти гражданлык хезмәтен шундый хезмәтнең махсус шартлары өчен, класс чины өчен, тиешле еллар эшләгән өчен өстәмә түләүләр билгеләнгәнче, шулай ук эш хакы түләү системасы белән дәүләти гражданлык хезмәткәрләренә премияләр һәм матди ярдәм билгеләнгәнче калдырып киткән затларга акчалата тәэминат күләме күрсәтелгән түләүләрне исәпкә алмыйча билгеләнә.
Шикаять ителүче Законның 46 статьясының 3 өлеше Татарстан Республикасы Конституция судының карау предметы булган иде инде, суд 2007 ел 17 апрель № 24-П карарында әлеге хокукый норманы Татарстан Республикасы Конституциясенә ярашлы дип таныды һәм республика закон чыгаручысы, Татарстан Республикасы дәүләт граждан хезмәткәрләренә пенсия тәэминатына хокукый көйләүне башкарганда, тиешле елларны эшләгән өчен пенсия билгеләү шартларын һәм тәртибен регламентлаучы нормаларга кире көчен биреп, аларның көчен әлеге Закон гамәлгә кергәнче, ягъни 2003 елның 1 февраленә кадәр, картлык (инвалидлык) буенча дәүләт пенсиясенә чыккан дәүләт хезмәткәрләренә таратып, аларга өстәмә социаль гарантия билгеләгән, дип күрсәтте. Шул ук вакытта, Татарстан Республикасы Конституция суды  “Татарстан Республикасы дәүләт граждан хезмәте турында” Татарстан Республикасы Законының 46 статьясының 3 өлешендә беркетелгән, гарызнамәче тарафыннан дәгъва белдерелә торган таләпне билгеләү закон чыгару органының Татарстан Республикасы Конституциясенең 54 статьясының (2 нче өлеш), дәүләт пенсияләре һәм социаль пособиеләр закон белән билгеләнә, дигән нигезләмәсенә нигезләнгән дискрецион вәкаләте булып тора, дип күрсәтте.
Шулай итеп, гражданин А.П. Гаврилов мөрәҗәгатенең предметы булган нигезләмәләргә карата Татарстан Республикасы Конституция суды тарафыннан инде әле дә үз көчен саклаучы карар чыгарылганга күрә, аның шикаяте, “Татарстан Республикасы Конституция суды турында” Татарстан Республикасы Законының 46 статьясының беренче өлешенең 3 пункты нигезендә, карауга алына алмый.

Аннан тыш, “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законының (2005 ел 25 октябрь № 106-ТРЗ Татарстан Республикасы Законы редакциясендә) 46 статьясын Татарстан Республикасы Конституциясенә ярашсыз дип тануны таләп итеп, мөрәҗәгать итүче чынлыкта Татарстан Конституциясе алдына шикаять ителүче статьядан тиешле еллар эшләгән өчен дәүләт пенсиясе билгеләү өчен әлеге Законның 32 статьясының 1 өлешенең 1 һәм (яки) 9 пунктларында саналган вазифаларда 10 еллык эш (хезмәт) стажы кирәклек шартын алу, яисә күрсәтелгән нормага шушы ук Законның 32 статьясының беренче өлешенең 2 пунктында күрсәтелгән вазифаларда эшләү дәверләрен дә бу эш стажына кертә торган нигезләмәләр өстәү мәсьәләсен куя. Ләкин бу мәсьәләне чишү гамәлдәге законнарга тиешле үзгәрешләр кертүне күздә тота, ә бу Татарстан Республикасы Конституция суды карамагындагы эш түгел.
Бәян ителгәннәрдән чыгып, “Татарстан Республикасы Конституция суды турында” Татарстан Республикасы Законының 46 статьясының беренче өлешенең 1 һәм 3 пунктларына, 66 статьясының беренче һәм бишенче өлешләренә, 67 статьясының беренче һәм икенче өлешләренә, 69 һәм 72 статьяларына, 73 статьясының беренче өлешенә нигезләнеп, Татарстан Республикасы Конституция суды
билгеләде:

1. Гражданин А.П. Гавриловның үз конституцион хокуклары һәм ирекләре “Татарстан Республикасы дәүләт граждан хезмәте турында” 2003 ел 16 гыйнвар № 3-ТРЗ Татарстан Республикасы Законының (2005 ел 25 октябрь № 106-ТРЗ Татарстан Республикасы Законы редакциясендә) 46 статьясы белән бозылуга карата шикаятен карауга алудан баш тартырга, чөнки Татарстан Республикасы Конституция судына мөрәҗәгать предметы буенча элегрәк әле дә үз көчен саклаучы карар чыгарылган иде, ә шикаятьтә куелган бүтән мәсьәләләрне чишү Татарстан Республикасы Конституция суды карамагында түгел.

2. Әлеге шикаять буенча Татарстан Республикасы Конституция суды Билгеләмәсе катгый һәм шикаять ителгесез.

3. Әлеге Билгеләмәнең күчермәсен гражданин А.П. Гавриловка һәм Татарстан Республикасы Дәүләт Советына җибәрергә.

4. Әлеге Билгеләмә “Татарстан Республикасы Конституция суды хәбәрләре”ндә басылып чыгарга тиеш.

